
Johannes 15:9-17 (16); Lukas 14:25-35 (26)
Ons kom vandag by die vierde tema van ons fokustydperk:
En hierdie tema gaan oor geestelike groei.

Dit is ook die visie wat die Here vir hierdie gemeente gegee het:

OM 'N GEMEENTE VAN GEESTELIK-VOLWASSE MENSE TE WEES.

Tydens vandag se preek gaan ons 
· Verstaan wat die Bybel bedoel met geestelike groei
· En ons gaan elkeen kyk na ons eie lewe met die vraag:

Hoe lyk my eie geestelike groei?

Ons gaan twee teksverse neem: 
Julle het My nie uitgekies nie, maar Ek het julle uitgekies – Joh 15:16
“As iemand na My toe kom, kan hy nie my dissipel wees nie tensy hy afstand doen van sy eie vader en moeder...”  – Lukas 14:26
Kom ons kyk eers na Johannes 15:16. Ons lees dit in sy konteks:

Johannes 15:9  “Soos die Vader My liefhet, het Ek julle ook lief. Julle moet in my liefde bly. 10  As julle my opdragte uitvoer, sal julle in my liefde bly, net soos Ek die opdragte van my Vader uitvoer en in sy liefde bly. 11  “Dit sê Ek vir julle sodat my blydskap in julle kan wees en julle blydskap volkome kan wees. 12  Dit is my opdrag: Julle moet mekaar liefhê soos Ek julle liefhet. 13  Niemand het groter liefde as dit nie: dat hy sy lewe vir sy vriende aflê. 14  Julle is my vriende as julle doen wat Ek julle beveel. 15  Ek noem julle nie meer ondergeskiktes nie, want ‘n ondergeskikte weet nie wat sy baas doen nie. Nee, Ek noem julle vriende, omdat Ek alles wat Ek van my Vader gehoor het, aan julle bekend gemaak het. 16  Julle het My nie uitgekies nie, maar Ek het julle uitgekies en julle aangestel om uit te gaan en vrugte te dra, vrugte wat sal hou. So sal die Vader aan julle gee wat julle ook al in my Naam vra. 17  Dit beveel Ek julle: Julle moet mekaar liefhê!”
Julle het My nie uitgekies nie, maar Ek het julle uitgekies – Joh 15:16
Wat beteken hierdie woorde?
Kom ons kyk:
Jesus het in 'n Joodse kultuur gelewe...

...en daarom moet sy uitsprake verstaan teen die agtergrond van hierdie Joodse kultuur.

Jesus is deur die mense destyds aangespreek as Meester – so staan dit in die 1983-vertaling.

Die oorspronklike woord is Rabbi – so staan dit ook in die 1933-vertaling. 

Rabbi is 'n Joodse leermeester.
· Nie enige iemand word 'n rabbi genoem nie...

· ...trouens: hulle is eintlik dun gesaai.

· Ook nie enige iemand het die voorreg om by 'n rabbi te leer nie.

Die Joodse kinders destyds het in hulle skole van kleins af begin om die Ou Testament uit die kop te leer.
Teen die ouderdom van 10 jaar het hulle die eerste vyf boeke van die Ou Testament geken.

En dan het die bestes verder gegaan...

...en teen die ouderdom van 14 jaar het hulle die hele Ou Testament uit die kop geken!
En dan was daar uit hierdie groep enkeles wat verder gegaan het.
...dit was enkelinge wat werklik uitgeblink het;

...wat regtig uitsonderlike jong mense was.

Wat dan gebeur het...

...is dat hulle vir hulle 'n rabbi gekies het;
...en hulle het dan persoonlik by hom gaan leer.

Daar was destyds verskillende rabbi’es...
...U sien, daar was verskillende interpretasies van die Ou Testament;

...van al die wette;

...en die verskillende rabbi’es het elkeen sy eie interpretasie gehad.

En nou het so 'n jong Joodse seun vir hom 'n rabbi gekies...

...en hy het dit gedoen deur uit te maak watter van hierdie rabbi’es is die mees betroubare.

En as hy 'n rabbi gekies het...
...dan gaan hy na die rabbi toe...

..en vra dan of die rabbi sy leermeester sal wees.

Anders gestel:

Hy vra dan of die rabbi hom as leerling sal aanvaar.

U ken die bekende woord vir leerling: dissipel.

“Mag ek u dissipel wees.”

Wat dan gebeur is dit:

Hierdie rabbi kry meer as een so 'n versoek – dalk 'n hele klompie.
En nou gaan die rabbi eers uitmaak:

Watter van hierdie jong mense is werklik goed genoeg om my dissipel te word.

Om ‘n dissipel te wees...

...beteken:
Om soos jou rabbi te word!

...om jou rabbi se manier van dink en lewe te aanvaar,

...en jou eie lewe daarvolgens te vorm.

'n Dissipel destyds leer nie net verder in die verklaring van die wet nie...
...hy leer sy rabbi se hele lewenstyl aan.

...hy word 'n klein rabbi.

Nou, hierdie rabbi kies nou vir hom enkele dissipels uit;
En die vraag wat hy vra, is: 
· “Wie is goed genoeg om my dissipel te wees...?

· ...wie is goed genoeg om soos ek te word?”

Nou, hierdie jong mens kom nou al 'n lang pad:
Eers het hy die eerste vyf boeke uit die kop geleer;

...en toe gaan hy verder – en hy leer die hele Ou Testament uit sy kop;

...en toe kies hy vir hom die beste rabbi uit;

En nou staan hy op die punt om nog verder te gaan:
Om deur die beste rabbi gekies te kan word om sy dissipel te word;

En as die rabbi hom dan kies...
...dan beteken dit:

hierdie jongmens is 'n uitsonderlike en uitnemende mens.
Rob Bell stel dit so: Hy is die beste van die beste van die beste.
So, as jy 'n dissipel wil word,
...moet jy eers vir jou 'n rabbi kies;

...maar dan (en dit is die groot hekkie wat jy moet oor):

Gaan die rabbi jou kies?

Gaan die rabbi dink jy is goed genoeg?

Nou sê Jesus in Johannes 15:

Julle het My nie gekies nie – Ek het julle gekies!

Aan wie sê Jesus dit?
Aan sy dissipels – manne wat al in hulle twintigs is...

..en wat nie 'n ander rabbi volg nie;
...hoekom nie?

Hulle was nie goed genoeg nie!

Geen ander rabbi het in hulle genoeg vertroue gestel nie.

Maar Jesus sê aan hulle:

Ek dink julle is goed genoeg – daarom het Ek julle uitgekies.

En as Hy sê “Julle het My nie gekies nie...”

...dan beteken dit: “Julle het nie eers op daardie punt gekom waar julle na 14 jarige ouderdom verder gegaan het nie...

“...maar Ek vertrou julle genoeg – om julle my dissipels te maak!”

Hoor u wat sê Jesus met hierdie woorde?

“Ek dink julle is goed genoeg om soos Ek te word!”

“Ek vertrou julle om my dissipels te wees!”
Jesus het jou gekies om 'n dissipel van Hom te wees!
Jesus wil hê jy moet soos Hy word!

Jesus dink jy is goed genoeg om dit te haal!  -  anders sou Hy jou nie gekies het nie.

Ons tweede teksvers:

“As iemand na My toe kom, kan hy nie my dissipel wees nie tensy hy afstand doen van sy eie vader en moeder...”  – Lukas 14:26
Kom ons lees dit in sy verband:
Lukas 14:25 ‘n Groot menigte het saam met Jesus gereis. Hy draai toe om en sê vir hulle: 26  “As iemand na My toe kom, kan hy nie my dissipel wees nie tensy hy afstand doen van sy eie vader en moeder en vrou en kinders en broers en susters, ja, selfs van sy eie lewe. 27  Iemand wat nie sy eie kruis dra en agter My aan kom nie, kan nie my dissipel wees nie. 28  “Wie van julle wat ‘n gebou wil oprig, gaan nie eers sit en die koste bereken, om te sien of hy genoeg geld het om die werk te voltooi nie? 29  Anders, as hy die fondament gelê het en nie in staat is om die gebou te voltooi nie, sal almal wat dit sien, met hom die spot begin dryf. 30  Hulle sal sê: ‘Hier is ‘n man wat begin bou het maar nie kon klaar maak nie.’ 31  “Of watter koning wat met ‘n ander koning in ‘n oorlog betrokke raak, sal nie eers gaan sit en oorweeg of hy met sy tien duisend man sterk genoeg is om die ander een teen te staan wat met twintig duisend teen hom optrek nie? 32  Anders stuur hy ‘n afvaardiging om vredesvoorwaardes te vra terwyl die ander een nog ver is. 33  “So kan niemand van julle my dissipel wees as hy nie bereid is om van al sy besittings afstand te doen nie.” 34  “Sout is ‘n goeie ding. Maar as sout verslaan het, waarmee sal dit weer sout gemaak word? 35  Dit is nie eers bruikbaar vir die grond of vir die mishoop nie. Hulle gooi dit buitekant weg. Wie ore het om te hoor, moet luister!”
“As iemand na My toe kom, kan hy nie my dissipel wees nie tensy hy afstand doen van sy eie vader en moeder...”  – Lukas 14:26
Wat destyds gebeur het,
...is dat die jongmense wat uitmuntend en uitnemend was,

...na 14 jarige ouderdom - 'n rabbi gevolg het.

Die res van die jong mense – het maar aangegaan met dit wat hulle gesin gedoen het,
...een of ander gesins-besigheid.
· Party gesinne was messelaars;
· Anders skrynwerkers;

· Ander tentmakers;

· Ander pottemakers.
En dan het die kinders – as hulle groter word – deel geword van pa en ma se besigheid of ambag;
...en so het hulle self ook hierdie ambag geleer.

Dit het met die meeste jong mense gebeur – by verre die meeste;
Enkelinge – wat regtig goed genoeg was – het pa en ma se besigheid verlaat...

...en hulle rabbi gevolg.

Nou sê Jesus: 

“As iemand na My toe kom, kan hy nie my dissipel wees nie tensy hy afstand doen van sy eie vader en moeder...”  – Lukas 14:26

Hoor u?
Jy moet jouself nie sien as 'n mens wat maar bloot die gesins-ambag gaan beoefen vir die res van jou lewe nie;

Jy moet jouself sien as iemand wat goed genoeg is – om die res van jou lewe – besig te bly met die navolging van jou Rabbi (met 'n hoofletter R).

Vir die Jode destyds was daar een van twee opsies:
1. My lewe bestaan hoofsaaklik uit die beoefening van 'n ambag,
2. my lewe bestaan hoofsaaklik uit die navolging van Jesus.

Wat is die verskil:

1. Die eerste groep het elke dag hulle ambag beoefen – en op die sabbatdag na die tempel gegaan en hulle godsdiens beoefen. 
Hulle godsdiens was dus die nakoming van die godsdienstige wette van destyds.
...en dit is al!

2. Die tweede groep het hulle lewe daaraan gewy om al meer en meer sooshulle rabbi te word.

Wat het daar gebeur?

Daar het lewensverandering plaasgevind!

Daar was lewensvernuwing!

Daar was geestelike groei!

Nou wat sê Jesus vir ons?

“As jy my dissipel wil wees – moet jy deel van die tweede groep word.“
Dan moet jy bereid wees om die hoofsaak in jou lewe te verskuif...
..weg van jou beroep;

...na dissipelskap!  
-  selfs al gaan jy aan met jou beroep – ook daar bly jy in die eerste plek 'n dissipel van Jesus!
 Kom ek stel die verskil so:
Waarop lê jy jou toe?

· Op jou aardse lewe – jou beroep? – met jou godsdiens 'n deeltjie daarvan?

· Of: lê jy jou toe op die navolging van Jesus – en groei na Hom toe?

Is dit die hoofsaak?

Kom ek vra jou:

· Waardeur word jou gedagtes beheer?
· Waaraan spandeer jy jou tyd?

· Waarvoor gee jy jou geld?

Jou antwoord hierop aan bepaal word jy al afstand gedoen het van jou normale doen en late...
...en oorgegaan het na dissipelskap!

As dissipelskap nie die hoofsaak in jou lewe geword het nie - sê Jesus  - kan jy NIE sy volgeling wees nie.
Onthou: Jesus vertrou ons genoeg om soos Hy te word!

